
zərbaycan dilində “məzmun” dedik-

də əsərdə, kitabda, məqalədə, şəkildə 

və s.-də şərh olunan, haqqında danı-

şılan, əks etdirilən şeyin mövzusu, əsas şərhi başa 

düşülür.[1] 

Fəlsəfədə isə Aristotelin anlamında məzmun - 

«təqlid» sadəcə predmet, «surət çıxarmaq» natura 

deyildir; varlığın fantaziya ilə yaradılan bədii 

modelidir, ona ədəbi şəxsiyyətin fikri-mənəvi 

zənginliyinin hopması, daxil olmasıdır. Aristote-

lin «təqlid-mimesis» nəzəriyyəsi dünyəvi səciyyə 

daşıyır, gerçəkliyin yaradıcı-bədii inikasını və tə-

cəssümünü nəzərdə tutur, sənətin idrak və tərbi-

yəvi rolunu ayrıca qeyd və qəbul edir. [2] 

Bir qayda olaraq, iqtisadiyyatda qiymətli ka-

ğızlar bazarının məzmunu aşağıdakı kimi başa 

düşülür: a) onun iştirakçılarının qiymətli kağızla-

rın emissiyası və dövriyyəsi ilə bağlı iqtisadi mü-

nasibətlərinin məcmusu; b) qiymətli kağızları bu-

raxan və onları alqı-satqı edənlər arasındakı iqti-

sadi münasibətlər sistemi; c) qiymətli kağızların 

buraxılışı və dövriyyəsindən irəli gələn münasi-

bətlərin məcmusu və təşkilati strukturu.[3] 

Onlar arasında ciddi fərqlər yoxdur və özlərin-

də bazarın iki komponentini əks etdirir: 1) qiy-

mətli kağızların emissiyası 2) onların dövriyyəsi. 

Lakin bazarın bu cür tərifləri onun dövlət üçün 

əhəmiyyətini və iqtisadiyyatla əlaqəsini əks etdi-

rə bilmir. Qiymətli kağızlar bazarının infrastruk-

turun elementi kimi başa düşülməsindən danış-

maq düzgün olardı. Belə ki, bazarın sosial əhə-

miyyəti məhz bu keyfiyyətdə təzahür edir və ona 

görə də onun təmin edilməsinin vacibliyini qeyd 

etmək kifayət qədər əsaslıdır.[4] 

“Qiymətli kağızlar bazarı haqqında” Azərbay-

can Respublikasının Qanunu ölkəmizdə qiymətli 

kağızlar bazarının hüquqi əsaslarını müəyyənləş-

dirən əsas normativ sənəddir. Həmin qanuna əsa-

sən qiymətli kağızlar bazarı dedikdə - qiymətli 

kağızların emissiyası, buraxılması, tədavülü, ödə-

nilməsi, mülkiyyətçiliyi, saxlanılması, kompensa-

siyası, öhdəliklərlə yüklənməsi, tənzimlənməsi və 

digər əməliyyatların həyata keçirilməsi üzrə sub-

yektlər arasında olan hüquqi və iqtisadi münasi-

bətlərin məcmusu başa düşülür. [5] 

Respublikamızda son illər aparılan iqtisadi is-

lahatlar azad bazar münasibətləri əsasında fəaliy-

yət göstərən iqtisadi sistemin bərqərar olmasını 

təmin etmişdir. Bazar iqtisadiyyatının fundamen-

tal institutları, o cümlədən, yeni iqtisadi münasi-

bətləri təsbit edən qanunvericilik bazası, bu mü-

nasibətlərin tənzimlənməsini həyata keçirən döv-

lət təsisatları və yeni iqtisadi sistemin əsas sub-

yektləri olan fərdi sahibkarlar təbəqəsi formalaş-

mışdır. Bu dövrdə qiymət və məzənnə siyasəti li-

berallaşdırılmış, geniş miqyaslı özəlləşdirmə 

proqramı həyata keçirilmiş və bütövlükdə sahib-

karlıq fəaliyyəti üçün əlverişli mühit, makroiqti-

sadi sabitlik və ölkənin yüksək investisiya cəlbe-

diciliyi təmin edilmişdir. 

Bu dövrdə, həmçinin səmərəli maliyyə sekto-

runun formalaşması və institusional inkişafı isti-

qamətində əhatəli islahatlar həyata keçirilmiş, bu 

sektorda idarəetmə, nəzarət və tənzimləmə bey-

nəlxalq standartlara uyğun təkmilləşdirilmiş və 

nəticədə, bankların rəqabət qabiliyyəti əhəmiy-

yətli dərəcədə yüksəlmişdir. 

Maliyyə sisteminin mühüm sahəsi kimi qiy-

mətli kağızlar bazarının inkişafı da daim diqqət 

mərkəzində olmuş, bu sahədə mütərəqqi hüquqi 

və təşkilati tədbirlər həyata keçirilmişdir. Qiy-

mətli kağızlar bazarında zəruri normativ hüquqi 

baza və tənzimləmə mexanizmləri, ticarət, klirinq 

və hesablaşma sistemləri, maliyyə vasitəçiliyi 

institutları yaradılmışdır. 

Həyata keçirilən uğurlu iqtisadi siyasət nəticə-

sində ölkə iqtisadiyyatının, o cümlədən, xarici tə-

sirlərə daha həssas olan maliyyə sektorunun da-

yanıqlılığı təmin olunmuşdur. Son onilliklərin ən 

dərin maliyyə-iqtisadi böhranı şəraitində belə öl-

kə iqtisadiyyatının dinamik inkişafı davam etmiş-

dir. Maliyyə sektorunun sabitliyi, yüksək kapital-

laşma dərəcəsi və likvidlik qorunub saxlanmışdır. 

Təsadüfi deyil ki, bu nəticələr beynəlxalq maliy-

yə institutları tərəfindən də tanınmış və ölkə tari-

xində ilk dəfə investisiya reytinqi əldə edilmişdir. 

Hazırda ölkəmiz daha yüksək sosial-iqtisadi 

dirçəliş mərhələsinə qədəm qoymaqdadır. Artıq 

inzibati-amirlik üsul-idarəsinə söykənən formasi-

yadan yeni, azad sahibkarlıq və bazar münasibət-

lərinə əsaslanan sosial-iqtisadi quruluşa keçid ta-

mamlanmışdır. Bu gün başlıca hədəf kimi bərqə-

rar olmuş yeni iqtisadi sistemin daha da yetkin-

ləşməsi gündəlikdədir. 

Dünya təcrübəsi göstərir ki, inkişaf etmiş ba-

zar münasibətləri modeli üçün şaxələnmiş maliy-

yə sektoru və xüsusən də, yüksək səmərə ilə fəa-

liyyət göstərən qiymətli kağızlar bazarının möv-

cudluğu zəruridir. Qiymətli kağızlar bazarının 

keyfiyyətcə yeni səviyyəyə qaldırılması iqtisadiy-

yatın tənzimlənməsi imkanlarını genişləndirir, 

maliyyə resurslarının real sektora cəlb edilməsini 

və sahələrarası sərmayə axınlarını asanlaşdırır, 

həmçinin, korporativ idarəetmə, təsərrüfat fəaliy-

yətində şəffaflığın artırılması kimi zəruri tələblər 

irəli sürməklə bütövlükdə iqtisadi sistemin daha 

səmərəli fəaliyyətini təmin edir. [6] 
Bildiyimiz kimi Azərbaycan Respublikasının 

Konstitusiyasının 15-ci maddəsinə müvafiq ola-
raq, Azərbaycan Respublikasında iqtisadiyyatın 
inkişafı müxtəlif mülkiyyət növlərinə əsaslanaraq 
xalqın rifahının yüksəldilməsinə xidmət edir. 

Bununla yanaşı Azərbaycan dövləti bazar mü-
nasibətləri əsasında sosial yönümlü iqtisadiyyatın 
inkişafına şərait yaradır, azad sahibkarlığa təmi-
nat verir, lakin iqtisadi münasibətlərdə inhisarçı-
lığa və haqsız rəqabətə yol vermir.[7] 

Qeyd etmək lazımdır ki, “Qiymətli kağızlar 

bazarı haqqında” Azərbaycan Respublikasının 15 

may 2015-ci il tarixli, 1284-IVQ nömrəli Qanu-

nunun 2-ci maddəsinə əsasən Azərbaycan Res-

publikasında qiymətli kağızlar bazarı Azərbaycan 

Respublikasının Konstitusiyası, Azərbaycan Res-

publikasının Mülki Məcəlləsi, adıçəkilən Qanun 

və Azərbaycan Respublikasının digər normativ 

hüquqi aktları, maliyyə bazarlarına nəzarət orqa-

nının normativ xarakterli aktları, habelə Azərbay-

can Respublikasının tərəfdar çıxdığı beynəlxalq 

müqavilələrlə tənzimlənir. 

Bu baxımdan da Azərbaycan Respublikasının 

tərəfdar çıxdığı beynəlxalq müqavilələrdə “Qiy-

mətli kağızlar bazarı haqqında” Qanundan fərqli 

qaydalar müəyyən edildikdə, beynəlxalq müqavi-

lələrin normaları tətbiq edilir. 

Həmin Qanunun 83-cü maddəsinə əsasən qiy-

mətli kağızlar bazarının tənzimlənmə və nəzarə-

tin əsas vəzifələri aşağıdakılardır: 

1) qiymətli kağızlar bazarında investorların 

hüquqlarını müdafiə etmək; 

2) qiymətli kağızlar bazarının şəffaflığının tə-

min edilməsi ilə bağlı tədbirlər görmək; 

3) qiymətli kağızlar bazarını təbliğ etmək; 

4) qiymətli kağızlar bazarında lisenziyalaşdı-

rılmanı həyata keçirmək və lisenziyalaşdırılan 

şəxslərin fəaliyyətinə nəzarət etmək; 

5) qiymətli kağızlar bazarının tənzimlənməsi 

üzrə normativ xarakterli aktlar qəbul etmək və 

onlara riayət olunmasına nəzarət etmək; 

6) qiymətli kağızlar bazarında ticarətin tən-

zimlənməsini həyata keçirmək; 

7) qiymətli kağızlar bazarında manipulyasiya-

lara yol verilməməsi və qiymətli kağızlar baza-

rında insayd məlumatdan istifadə etməklə həyata 

keçirilən əməliyyatların qarşısının alınması üçün 

tədbirlər görmək; 

8) investorların hüquqlarının müdafiəsi və qiy-

mətli kağızlar bazarının təhlükəsizliyinin təmin 

edilməsi üçün qiymətli kağızlarla və ya törəmə 

maliyyə alətləri ilə ticarəti dayandırmaq, aktiv-

lərin dondurulması və (və ya) üzərinə həbs qo-

yulması üzrə tələb irəli sürmək; 

9) bu Qanuna və Azərbaycan Respublikasının 

Mülki Məcəlləsinə əməl edilməsinə nəzarət et-

mək, onların pozulması halları aşkar edildikdə, 

həmin pozuntuların aradan qaldırılması üçün ic-

rası məcburi göstərişlər vermək; 

10) qiymətli kağızlar bazarına dair qanunve-

riciliyin tələblərini pozan şəxsləri məsuliyyətə 

cəlb etmək; 

Qiymətli kağızlar bazarının keyfiyyətli inki-

şafı üçün dövlətin tənzimləyici rolu əhəmiyyət 

kəsb edir, çünki qanunverici orqanlar tərəfindən 

qəbul edilən normativ aktlarla qiymətli kağızlar 

bazarındakı münasibətlər tənzimlənir, habelə 

hansı əməllərin qanunpozuntusu olduğu müəy-

yən edilir, məcburiyyət tədbirlərinin tətbiq edi-

lir. [8] 

Cinayət-hüquqi mənada qiymətli kağızlar ba-

zarının strukturu aşağıdakılarla formalaşır: qiy-

mətli kağızların emissiyası; qiymətli kağızların 

dövriyyəsi; qiymətli kağız sahiblərinin hüquqla-

rına riayət edilməsi; qiymətli kağız sahiblərinin 

hüquqlarının uçotu. 

Qiymətli kağızlar bazarının təhlili bu sahədə 

iştirak edən şəxsləri nəzərə almadan natamam 

olardı. Odur ki, onları aşağıdakı qruplara sistem-

ləşdirmək olar. 

Birinci qrup hüquq-mühafizə orqanlarının 

əməkdaşları tərəfindən formalaşır; ikinci - qiy-

mətli kağızların emitentləri və sahibləri; üçüncü 

- öz bazarının peşəkar iştirakçıları. [9] 

Lisenziyalaşdırılan şəxslərin, habelə lisenziya 

və ya icazə verilmiş investisiya şirkətlərinin fili-

al və nümayəndəliklərinin dövlət reyestrini ma-

liyyə bazarlarına nəzarət orqanı aparır. Dövlət 

reyestrinə lisenziyalaşdırılan şəxslərin, habelə li-

senziya və ya icazə verilmiş investisiya şirkətlə-

rinin filial və nümayəndəliklərinin adları, hüqu-

qi ünvanları, onlara verilmiş və ləğv edilmiş li-

senziya və ya icazələrin qeydiyyat nömrələri və 

tarixləri, fəaliyyətinə xitam verilməsi, investisi-

ya şirkətlərinin göstərdiyi xidmətlər (əməliyyat-

lar) və fond birjasının ticarəti təşkil edəcəyi qiy-

mətli kağız bazarlarının növləri və orqanlarının 

üzvləri barədə məlumatlar daxil edilir. Lisenzi-

yalaşdırılan şəxslərin, habelə lisenziya və ya ica-

zə verilmiş investisiya şirkətlərinin filialları və 

nümayəndəlikləri maliyyə bazarlarına nəzarət 

orqanı tərəfindən onlara müvafiq lisenziyaların 

və icazələrin verildiyi tarixdən etibarən dövlət 

reyestrinə daxil edilir. 

Eyni zamanda qiymətli kağızların buraxılışı-

nın və emissiya prospektlərinin dövlət reyestrini 

də maliyyə bazarlarına nəzarət orqanı aparır. 

Dövlət reyestrinə qiymətli kağızların emitentlə-

rinin adları, onların dövlət qeydiyyatı rekvizitlə-

ri və hüquqi ünvanları, qiymətli kağızların bura-

xılışı haqqında qərarın qəbul edilməsi tarixi, 

qiymətli kağızların qeydiyyat nömrəsi və tarixi, 

növü, forması, sayı və nominal dəyəri barədə 

məlumatlar daxil edilir. Dövlət reyestrinin apa-

rılması qaydasını adıçəkilən orqan müəyyən 

edir. 

Qeyd etmək lazımdır ki, “Qiymətli kağızlar 

bazarı haqqında” Qanunun tələblərini pozan 

şəxslər qüvvədə olan Azərbaycan Respublikası-

nın İnzibati Xətalar Məcəlləsinə, Azərbaycan 

Respublikasının Cinayət Məcəlləsinə və Azər-

baycan Respublikasının Mülki Məcəlləsinə uy-

ğun məsuliyyət daşıyırlar. 

Belə ki, Dövlət Statistika Komitəsi 2017-

2021-ci illər üzrə Azərbaycan Respublikasında 

qeydə alınmış iqtisadi fəaliyyət sahəsində baş 

vermiş cinayətlərin vəziyyətini və dinamikasını, 

həmçinin bu sahədə cinayət məsuliyyətinə cəlb 

olunmuş şəxslər barədə göstəriciləri hazırlamış 

və müvafiq təhlillər aparmışdır. Həmin təhlillərə 

nəzər salaq. 

İqtisadi fəaliyyət sahəsi üzrə qeydə alınmış cinayətlər 

 

Tarix 2017 2018 2019 2020 2021 

Qeydə alınmış cinayətlərin sayı - 

cəmi 
1058 1156 1244 938 1223 

onlardan: saxta pul və ya qiymətli 

kağızlar hazırlama, əldə etmə və ya 

satma 

22 38 27 39 36 

yekuna görə, faizlə 2,1 3,3 2,2 4,2 2,9 

 

İqtisadi fəaliyyət sahəsi üzrə cinayət məsuliyyətinə cəlb olunmuş şəxslər 

 

Tarix 2017 2018 2019 2020 2021 

Cinayət törətmiş şəxslərin sayı - 

cəmi, nəfər 
438 418 602 358 273 

onlardan: saxta pul və ya qiymətli 

kağızlar hazırlama, əldə etmə və ya 

satma 

19 25 18 20 30 

yekuna görə, faizlə 4,3 6,0 3,0 5,6 11,0 

 

Həmçinin Azərbaycan Respublikasının İnziba-

ti Xətalar Məcəlləsinin və Azərbaycan Respubli-

kasının Cinayət Məcəlləsinin normalarını nəzərə 

alaraq qiymətli kağızlar bazarının mövcud müha-

fizə sistemini təqdim edək. 

 

Azərbaycan Respublikası İnzibati Xətalar 

Məcəlləsinin maddəsi / obyektiv cəhətin quru-

luşu 

Azərbaycan Respublikası Cinayət Məcəlləsi-

nin maddəsi / obyektiv cəhətin quruluşu 

Maddə 414. Qiymətli kağızlar bazarında inves-

torların hüquqlarının pozulması / --- 

--- 

Maddə 415. Qiymətli kağızların emissiyası və 

buraxılışı qaydalarının pozulması / bu hərəkətlər-

də cinayət məsuliyyəti nəzərdə tutulan əməl ol-

madıqda. 

Maddə 203. Qiymətli kağızların buraxılması 

(emissiyası) qaydalarını pozma / 1-ci hissə xeyli 

miqdarda ziyan vurulduqda (2-ci hissə külli miq-

darda ziyan) 

Maddə 416. Qiymətli kağızlar bazarında lisenzi-

yalaşdırılan fəaliyyətin həyata keçirilməsi qayda-

larının pozulması / --- 

--- 

Maddə 418. Qiymətli kağızlarla əqdlərin bağlan-

ması qaydalarının pozulması / --- 

--- 

Maddə 419. Qiymətli kağızlar bazarında mani-

pulyasiyalar / bu hərəkətlərdə cinayət məsuliyyə-

ti nəzərdə tutulan əməl olmadıqda. 

Maddə 203-1. Qiymətli kağızlar bazarında mani-

pulyasiyalar / külli miqdarda ziyan vurmaqla və 

ya külli miqdarda gəlir əldə etməklə törədildikdə 

Maddə 420. İnsayder tərəfindən insayd məlumat-

dan qanunsuz istifadə / az miqdarda ziyan vur-

maqla və ya az miqdarda gəlir əldə etməklə törə-

dildikdə 

Maddə 202-2. İnsayder tərəfindən insayd məlu-

matdan qanunsuz istifadə / külli miqdarda ziyan 

vurmaqla və ya külli miqdarda gəlir əldə etməklə 

törədildikdə 

Maddə 421. Qiymətli kağızlar bazarında lisenzi-

yalaşdırılan şəxslər və emitentlər tərəfindən he-

sabatın və ya məlumatların verilməsindən imtina 

etmə və ya yayınma, yaxud təhrif edilmiş məlu-

matın verilməsi / --- 

--- 

Maddə 422. Qiymətli kağızlar bazarında lisenzi-

yalaşdırılan şəxslər, mərkəzi depozitar, səhmdar 

investisiya fondu, investisiya fondunun idarəçisi 

və emitent tərəfindən məlumatların açıqlanması 

qaydalarının pozulması / --- 

--- 

Maddə 423. Qiymətli kağızlar sahəsində sənəd-

lərin saxlanılması qaydalarının pozulması / --- 

--- 

Maddə 424. Qiymətli kağızlarla girov qaydaları-

nın pozulması / --- 

--- 

Maddə 425. Qiymətli kağızlar üzrə ödəmələrdən 

imtina / --- 

--- 

Maddə 428.8. Qiymətli kağızlar bazarında rek-

lam haqqında qaydaların pozulmasına görə /-- 

--- 

Maddə 471. Müvafiq icra hakimiyyəti orqanının 

müəyyən etdiyi orqana (quruma) haqların ödənil-

məməsi / ---[11] 

--- 

--- Maddə 204. Saxta pul və ya qiymətli kağızlar 

hazırlama, əldə etmə və ya satma / 2-ci hissə 

xeyli miqdarda ziyan vurulduqda (3-cü hissə kül-

li miqdarda ziyan) 

--- 196.1. Məhkəmənin qanuni qüvvəyə minmiş mü-

vafiq qərarına əsasən təşkilat rəhbərinin və ya 

vətəndaşın kreditor borclarını, yaxud qiymətli 

kağızları ödəməkdən qəsdən yayınması / xeyli 

miqdarda ziyan vurduqda (2-ci hissə külli miq-

darda ziyan) [12] 

 

Göstərilən mühafizə sistemində inzibati məsu-

liyyəti nəzərdə tutan bəzi əməllərin ağırlıq dərə-

cəsindən asılı olaraq cinayət məsuliyyəti yarat-

madığını görürük. 

Belə ki, İnzibati Xətalar Məcəlləsinin 414-cü 

maddəsinə əsasən qiymətli kağızlar bazarında in-

vestorların hüquqlarının pozulması nəticəsində 

şəxslərə xeyli və ya külli miqdarda ziyan vurulsa 

da həmin hüquqpozmanı törətmiş şəxs cinayət 

deyil, inzibati məsuliyyət daşıyacaqdır. Eyni halı 

İnzibati Xətalar Məcəlləsinin 416, 418, 421-ci 

maddələrinə də şamil etmək olar. 

Hesab edirik ki, yuxarıda qeyd olunan dəyişik-

lik və əlavələr qiymətli kağızlar bazarında inkişaf 

edən münasibətlərə və iqtisadiyyata müsbət təsir 

göstərəcəkdir. Bu səbəbdən də cinayət hüquq 

normalarında yeni əlavələrin edilməsi vacibdir. 

